
KOMPETENSIYAVIY 

YONDASHUV

Alisher Navoiy nomidagi

Toshkent davlat o‘zbek tili va adabiyoti universiteti
“O‘zbek tili va adabiyoti” yo‘nalishi 1-kurs magistranti

Annotatsiya: Bugungi ta’limning muhim tarkibiy qismlaridan biri bo‘lgan badiiy asarni tahlil qilish kompetensiyalari 
nazariy jihatdan yoritilgan. O‘zbekistonning 7-sinf “Adabiyot” darsligidagi topshiriqlar hamda Turkiyaning Türkçe 7. Sınıf 
Ders Kitabı (Turk tili 7-sinf darsligi)dagi topshiriqlar qiyosiy jihatdan o‘rganilgan. Tahlillar natijasida darsliklarda berilgan 
topshiriqlarning adabiy kompetensiyani rivojlantirishdagi samaradorligi baholangan.

Kalit so‘zlar: kompetensiya, eksplitsit, implitsit, kompetensiyaviy yondashuv, qiyosiy tahlil, darslik.
Abstract: The competencies of literary text analysis, considered one of the essential components of modern education, 
are theoretically examined. A comparative study was conducted based on the tasks presented in Uzbekistan’s 7th-grade 
“Literature” textbook and Turkey’s “Türkçe 7. Sınıf Ders Kitabı” (Turkish Language 7th-grade textbook). Based on the 
analysis results, the effectiveness of textbook tasks in developing literary competence was evaluated.

Key words: competence, explicit, implicit, competence-based approach, comparative analysis, textbook.
Аннотация: Теоретически рассмотрены компетенции анализа художественного произведения как одного из 
важных компонентов современного образования. Проведено сравнительное изучение заданий учебника “Литера-
тура” для 7-го класса Узбекистана и “Türkçe 7. Sınıf Ders Kitabı” (учебник турецкого языка для 7-го класса) Турции. 
По результатам анализа оценена эффективность заданий учебников в развитии литературной компетенции.

Ключевые слова: компетенция, эксплицитный, имплицитный, компетентностный подход, сравнительный анализ, 
учебник.

KIRISH 
Bugungi XXI asr – globallashuv asri. Zamonaviy globallashuv sharoitida o‘z o‘rnini, qadriyatlarini va 

mavqeyini saqlab qolish uchun har bir jamiyat ta’lim tizimini isloh qilishni o‘zining ustuvor vazifalaridan biri 
sifatida belgilaydi. Shu bois O‘zbekiston 2022-yildan buyon xalqaro PISA dasturida faol ishtirok etib kelmoqda. 
Dastlabki natijalarga ko‘ra, o‘qish savodxonligi bo‘yicha O‘zbekiston eng quyi o‘rin – 80-o‘rinni qayd etgan. 
Qardosh respublikalar orasida esa eng yuqori 36-o‘rinni Turkiya egallagan. Bunda, albatta, maktab ta’limidagi 
darsliklar alohida ahamiyat kasb etadi. Tahlillar uchun aynan shu jihat asos sifatida olindi.

O‘zbekistonda yangi Milliy o‘quv dasturining joriy etilishi ta’lim mazmunini faqat bilim berishdan ko‘nikma 
va malakalarni shakllantirishga, ya’ni kompetensiyaviy yondashuvga yo‘naltirdi. Ushbu yondashuv adabiyot 
fanini o‘qitishda badiiy asarning g‘oyaviy mazmunini o‘quvchilarga yetkazishda muhim vazifani bajaradi. Chunki 
aynan adabiyot darslari shakllanib kelayotgan shaxsning ma’naviy kamoloti, ruhiy rivojlanishi va tuyg‘ularining 
takomillashuviga xizmat qiladi [1].

MAVZUGA OID ADABIYOTLAR SHARHI
Jahon ilm-fanida adabiy kompetensiya muammosi J. Culler [2] va W. Izer [3] kabi olimlar tomonidan nazariy 

jihatdan asoslangan bo‘lsa, turk adabiy ta’lim tizimida ushbu tushunchaning amaliy tatbiqi C. Kavkar [4] kabi 
tadqiqotchilarning ishlarida keng yoritilgan. O‘zbek metodika fanida esa badiiy tahlil kompetensiyalarini shakl
lantirish masalalari Q. Yo‘ldoshev [5], Q. Husanboyeva [6] va B. To‘xliyev [7] tomonidan milliy darsliklar hamda 
o‘qitish metodikasi doirasida tadqiq etib kelinmoqda.

Mazkur tadqiqot doirasida muayyan bir janrdagi asarlar misolida kompetensiyani rivojlantirishga xizmat 
qiluvchi didaktik vositalar tizimi o‘rganildi.

Tadqiqotda qiyosiy-tipologik tahlil metodidan foydalanildi. O‘zbekiston va Turkiyaning 7-sinf adabiyot dars-
liklaridagi topshiriqlar tizimi o‘zaro solishtirilib, ulardagi o‘xshash va farqli jihatlarni aniqlash maqsadida tahlil 
qilindi.

TAHLIL VA NATIJALAR
Kompetensiya (lotincha – “compete” – erishyapman, loyiqman, mos kelaman) u yoki bu sohadagi bilim, 

ko‘nikma va malakalarni amaliyotda samarali qo‘llay olish qobiliyatidir. Kompetensiyaviy yondashuvning 
adabiyot fanini o‘qitishdagi ahamiyati faqatgina bilim olish emas, balki ularni amalda qo‘llay olishga ham e’tibor 
qaratilishidadir. Bu jihatdan adabiy kompetensiyalarni shakllantirish bugungi ta’lim jarayonining dolzarb vazi-
falaridan biri hisoblanadi. Q. Yo‘ldoshev “Adabiyot o‘qitish metodikasi” kitobida adabiy kompetensiyani o‘zbek 
o‘quvchilarining milliy adabiyot asarlarini idrok etish, tahlil qilish va milliy qadriyatlar asosida talqin etish qobili-
yati sifatida ta’riflagan [8].

Adabiyot fanida o‘quvchilar egallashi kerak bo‘lgan kompetensiyalar 2 ga bo‘linadi:

1.	 Adabiy-nutqiy kompetensiyalar: tinglab tushunish, fikrni og‘zaki bayon qilish, fikrni yozma bayon qilish. 
Tinglab tushunish ko‘nikmasi asarning audio variantini tinglash va mazmunini tushunish, asosiy va asosiy 
bo‘lmagan fikrlarni ilg‘ay olish hamda unga munosabat bildirish kabi ko‘nikmalarda namoyon bo‘ladi. Fikrni 
og‘zaki bayon qilishda o‘quvchi badiiy asardagi barcha unsurlarni tushungan holda uning xulosasi va 
qahramonlari haqida o‘z munosabatini bildiradi.

Fikrni yozma bayon qilishda o‘qilgan asarlar tahlili (shu jumladan qiyosiy tahlili) asosida ijodiy va tahliliy 
matnlar yaratadi. Bunda turli lingvistik va ekspressiv vositalardan o‘rinli foydalanadi hamda mantiqiy izchil-
likka rioya qiladi.

2.	 Badiiy asarni tahlil qilish kompetensiyasi. Bunda o‘quvchi asarning asosiy va ikkilamchi g‘oyasini 
anglaydi, asar yaratilgan kontekstni tushunadi, ochiq aytilgan eksplitsit va implitsit tagma’nolarni ilg‘ay 
oladi, syujetni tushunadi, obrazlarni tahlil qiladi, ularga o‘zining shaxsiy munosabatini bildira oladi, boshqa 
asarlar bilan qiyosiy tahlil qila oladi hamda asarning boshqa talqinlarini, masalan, kino, teatr va tasviriy 
san’atdagi talqinlarini solishtirib, o‘xshash va farqli jihatlarni aniqlay oladi [9].

So‘nggi yillarda nashr qilinayotgan adabiyot darsliklarida ushbu kompetensiyaviy yondashuvlarga alohida 
e’tibor qaratilgan. Milliy o‘quv dasturida ham bu o‘z aksini topgan. Kompetensiyaviy yondashuv asosida chop 
etilayotgan adabiyot darsliklaridagi topshiriqlar tahlil qilinganda, yuqoridagi ko‘nikmalarni shakllantirish uchun 
topshiriqlar berilganiga guvoh bo‘lamiz.

Masalan, 7-sinf adabiyot darsligida O‘lmas Umarbekovning “Qiyomat qarz” hikoyasi berilgan [10]. Hikoya 
boshlanishidan oldin “Asarni o‘qishga tayyorlanamiz” ruknida o‘quvchini o‘qishga tayyorlash maqsadida 
savollar bilan murojaat qilinadi:

1.	 Siz ‘qarz’ so‘zini qanday tushunasiz?

2.	 Nega ‘qarz’ va ‘qiyomat’ so‘zlari birga qo‘llanmoqda?

3.	 Bu so‘zlar orasida qanday bog‘liqlik bo‘lishi mumkin?

Bu asarning kirish qismida sarlavhaning tahliliga bag‘ishlangan savol hisoblanadi. Savolga javob berish 
orqali hikoya haqida dastlabki tasavvur paydo bo‘ladi.

Türkçe 7. Sınıf Ders Kitabı (Turk tili 7-sinf darsligi)da Rashod Nuri Gunteginning “Munisa” hikoyasi 
berilgan [11]. Hikoyadan oldin “Darsga tayyorgarlik” ruknida berilgan savollar orqali o‘quvchiga murojaat qilinadi:

1.	 Boshlang‘ich maktabdagi bir xotirangizni do‘stlaringiz bilan o‘rtoqlashing.

2.	 Rashod Nuri Gunteginning ‘Choliqushi’ romani mavzusi haqida nimalarni bilasiz?

Ushbu savollarga javob berish orqali o‘quvchida asar mavzusiga aloqador fikrlar uyg‘onadi. Savollarga 
javob berish hikoya mazmunini to‘g‘ri tushunish uchun dastlabki bosqich bo‘ladi.

Har ikkala darslikda ham asarni o‘qishdan oldin savollarning mavjudligi o‘quvchining asarni tushunish 
samaradorligini 10–20 foizga oshiradi va hikoyani o‘qishdan oldin ruhiy jihatdan tayyorlaydi.

Bundan tashqari, O‘zbekiston darsligida hikoyaning turli o‘rinlarida o‘quvchiga murojaat qilinib, savollar 
berilgan. Metodist olim Q. Yo‘ldoshev asar ichida savollarning berilishi o‘quvchilarning diqqatini chalg‘itishga 
olib kelishini ta’kidlaydi. Turkiya darsligida esa asarning turli o‘rinlarida savollar orqali o‘quvchiga murojaat 
qilingan holat kuzatilmadi (1-jadval).

1-jadval: Hikoyalardagi savol va topshiriqlar tahlili
Savol va topshiriqlarning berilishi O‘zbekiston Turkiya

Matn boshlanishidan oldin 2 2
Matn davomida 11 –
Matn oxirida 6 6
Topshiriqlar 1 4
Loyiha 1 –

Mustaqil o‘qish uchun asar tavsiya etish 1 –

Asar yakunida O‘zbekiston darsligida “Muhokama qilamiz” ruknida o‘quvchiga quyidagi savollar bilan 
murojaat qilinadi:

1.	 Sizningcha, hikoya nima uchun bozor tasviri bilan boshlanadi? Asar voqealari rivojida va hikoyaning 
umumiy g‘oyasini ochishda bozor qanday ahamiyat kasb etmoqda? 

2.	 To‘riq otning holati tasvirlangan o‘rinlar Sarsonboy otaning xarakterini tushunishga qanday yordam beradi? 

3.	 “Qiyomat qarz” so‘zini birinchi bo‘lib aytgan obraz kim edi? Nega bu so‘z ilk bora aynan shu obraz tilidan 
aytildi? 

4.	 Sarsonboy ota va kaklik ovlashga kelgan yigitlar o‘rtasidagi ziddiyat nimaga xizmat qilmoqda? 

5.	 Nima uchun “Qiyomat qarz” hikoyasida muallif retrospektiva usuliga murojaat qilgan? Asar voqealari 
xronologik tartibda bayon qilinsa, nima o‘zgarardi? 

6.	 Umidvorlik hissining yaxshi va yomon tomonlarini qanday izohlagan bo‘lardingiz? Fikrlaringizni hikoyadagi 
obrazlar misolida isbotlashga harakat qiling. 

Turkiya darsligida ham hikoya yakunida quyidagi mulohazali savollar berilgan:

1.	 O‘sha kuni Farida muallima uchun nima sababdan eng achchiq va eng dardli kun bo‘ldi? 

2.	 O‘sha kecha Farida muallima tomonidan “g‘arib va qorong‘u” xona deb ta’riflangan uy qanday qilib to‘satdan 
“munis va baxtli” xonadonga aylandi? 

3.	 Tug‘ilganidan beri o‘sha qishloqda yashaydigan va qishloq ahlini taniydigan Munisa yordam so‘rash uchun 
nima sababdan aynan yangi tanigan Farida muallimani tanladi? 

4.	 Farida muallima va Munisani bir-biriga yaqinlashtirgan sabablar nimalardan iborat? 

5.	 Insonlarning boshidan kechirganlarini tushunishda empatiyaning (o‘zini o‘zganing o‘rniga qo‘yib ko‘rish-
ning) ahamiyati nimada? 

6.	 Atrofingizda yordamga muhtoj bo‘lgan insonlar uchun nimalar qila olasiz? 

Asar yakunida bu kabi tahliliy savollarning berilishi (har ikkala darslik misolida) matnni anglash darajasini 
tekshiradi, matn ustida mulohaza yuritishga hamda o‘zining shaxsiy munosabatini shakllantirishga undaydi.

Yangi avlod milliy darsligimizda quyidagi topshiriq berilgan: “Qiyomat qarz” hikoyasidagi voqealar orqali 
Sarsonboy otada milliy xarakterga xos qanday xususiyatlarni ko‘rishimiz mumkin? Bu voqealar orqali muallif 
nima demoqchi? Jadvalni daftaringizda to‘ldiring.

Voqea Bu voqea orqali Sarsonboy otaga 
xos qanday xususiyatni ko‘ramiz? Muallif nima demoqchi?

Sarsonboy otaning Haydaralini qidirib 
har hafta bozorga kelishi
Sarsonboy ota va Madumar aka suhbati
O‘g‘lidan qoraxat olishi
Haydaralining Sarsonboy otaga qo‘ylarini 
tashlab ketishi
Kaklik ovlashga kelgan yigitlar bilan 
bo‘lgan voqea

1.	 O‘qigan matningiz yuzasidan ikkita savol yozing va bu savollarni do‘stlaringizga bering. 

2.	 O‘qigan matningizdagi hikoya unsurlarini (tarkibiy qismlarini) aniqlang. 

3.	 Konu (Mavzu): Matnda nima haqida gap ketmoqda?

4.	 Yer (Joy): Voqealar qayerda sodir bo‘lyapti?

5.	 Olay Örgüsü (Voqealar rivoji): Matndagi asosiy voqealar ketma-ketligi.

6.	 Kişiler (Qahramonlar): Matndagi ishtirokchilar kimlar?

7.	 Zaman (Vaqt): Voqealar qaysi vaqtda sodir bo‘lyapti?

8.	 Quyidagi ko‘rsatmalarni bajaring: 

9.	 O‘qigan matningizda uchraydigan o‘xshatish (benzetme) gaplarini namunadagidek yozing. 

Namuna: Hatice Hanım erkek gibi kalın sesiyle; “Kimdir o?” diye bağırdı.

(Xadicha xonim erkaklardek do‘rildoq ovozi bilan: “Kim u?” deb baqirdi.)

10.	 Siz ham ikkita o‘xshatish gapi yozing. 

“EBA ta’limiy video platformasi” bo‘limidan “Munisa” nomli qisqa filmni tomosha qiling. O‘qiganingiz 
“Munisa” matni bilan tomosha qilgan “Munisa” qisqa filmini ko‘rsatmalar asosida qiyoslang. 

O‘qiganingiz “Munisa” nomli matnni mavzu yaxlitligini hosil qiladigan tarzda yakunlang (davom ettirib 
yozing). Darslikda jami 11 ta topshiriq berilgan bo‘lib, biz adabiyotga aloqador topshiriqlarni tahlil qildik [11]. 

Hikoya yakunida savol va topshiriqlar ruknida berilgan topshiriqlarning mavjudligi o‘quvchida og‘zaki nutq, 
yozma nutq, umumiy g‘oyani anglash, asardagi voqealarni xronologik tartibda bayon qilish, syujetni tushunish, 
obrazlarni tahlil qilish, matnni qiyosiy o‘rganish, asarning g‘oyasini ochish, qahramonlarning holatini tushunish 
hamda asarning tagma’nolarini anglash kabi kompetensiyalarni shakllantirishga yordam beradi.

Milliy darsligimizda topshiriqlardan biri loyiha ishi sifatida berilgan:
“Guruhlarga bo‘lining. Mahallangizdagi yoshi ulug‘ bobo yoki buvilar bilan qarz, omonatga xiyonat qilmaslik 

mavzularida suhbatlashing. Ular aytgan fikrlarni quyidagi jadval asosida daftaringizga yozib oling. Ularning 
qaysi fikrlari siz uchun kutilmagan bo‘ldi? Nima uchun?”

Guruhimiz suhbatlashgan bobo 
yoki buvining ismi, yoshi Mavzu haqidagi fikrlar Nima uchun bunday xulosaga 

kelgan?

Loyihani bajarish orqali o‘quvchida og‘zaki nutq va jamoa bilan ishlash ko‘nikmalari shakllanadi. Topshiriqlar 
yakunida mustaqil o‘qish uchun yozuvchining boshqa hikoyasi QR-kod orqali berilgan. Turkiya darsligida esa 
loyiha ishi va mustaqil o‘qish uchun asar tavsiyasi uchratilmadi.

XULOSA VA TAKLIFLAR
Metodik izchillik jihatidan har ikki davlat darsliklarida topshiriqlar tizimli ravishda tanlangan.
Har ikkala davlat darsliklarida ham kompetensiyaviy yondashuv ustun bo‘lib, topshiriqlar o‘quvchini darsga 

tayyorlashdan boshlab, matnni chuqur tahlil qilishgacha bo‘lgan tizimli ketma-ketlik asosida berilgan. Darsliklar 
shunchaki bilim berishga emas, balki hayotiy ko‘nikmalarni shakllantirishga yo‘naltirilgan. Ikki davlat adabiyot 
darsliklaridagi topshiriqlar kompetensiyaviy yondashuvning o‘xshash tamoyillariga asoslangan bo‘lsa-da, ularni 
amalga oshirish metodikasi o‘ziga xos xususiyatlarga ega. Berilgan vazifa va topshiriqlar zamonaviy ta’limning 
asosiy talabi bo‘lgan nazariya va amaliyot uyg‘unligini ta’minlashga xizmat qilgan.

2026-yil, may, 5(5)-son

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

